
Tou vėita artiau dongaus žėnuojė tik tuos dvė 
muotrėškelės, katruos brėda per aukšta dā nepjauta 
žuolė, lėkus puora dėinū iki Juonėniu. Iš tuola anuos 
atruodė ligo dvė šmieklas – tīlės, nebelelės, apsėda-
riosės keistās, plevesoujėntēs drabužēs, galvas apsėrė-
šosės „apvalē“, arba „raganėška“, vuo anū ėlgė lėnėnē 
sėjuonā bova prilindė tū kėbiu, katrėi braiža blauz-
das, bet muotrėškuoms bova tas pats. Anū akis spin-
doliava tuokė stėprė švėisa, kad iš tuola i anas veizont 
galiejė pasėruodītė, ka per žuolė brend ateivės iš kėta 
pasaulė a šmieklas, išlindosės iš puožemiu ė dėdėlē 
senē bematosės saulė. Anuos staigē sostuojė,  klesteli-
ėjė ont platė kap soulalis kūlė ė kurin laika alsava kap 
korės, geruokā pagainiuotas pu daržus, vuo paskou  
pradiejė švelnēs balsas nesustuodamas rokoutėis... 

– Vėina karta atejuov! A junti? Tik tuo vėituo– 
ramībė ė tuokėi skanė kvapā, tuokės poikės kviėt-
kas, net akis slīst lauk. Kap lėngvā alsoutė! Mon 
iduomē, kāp če ta vėita niekam līg šiol neužkliova. 
Tik laukėnē žvieris teužsok. 

– Jie, jie! Vėskas tēp ėr īr. Nuors aš ėr tonkiau 
če apsėlonkau, bet vės tėik nesopronto, dielkuo 
tik tuo vėituo vėskas  pasėkeit, nuors nieka nebier 
iš tū senū laikū – tik tas žemės luopėnielis.... Kāp 
galiėjė per tuoki ėlga laika če ta dvasė išlėktė? Kāp 
galiėjė tuos mūsa darželė rauduonas agounas per 
trisdešimti metu neišnīktė?

– Nieks negal soprastė Dieva galībės. Ēkiau pri 
darba. Aš juonažuoliu nuorio daug prisirinktė. Kū tik 
pražīdosės, mažā išsėskleidosės – pats laiks! Anuos 
vėskam tink: ėr arbatuom, ėr dažams, ėr aliejou, ėr 
ruonuoms, nudegėmams, vėsuokėms poškams gīdītė. 

– Vuo sriauninku pėlns pagriuovīs! Alė tik pa-
veiziėk, kėik če raskėlū! Vuo gražoms kap tuo dai-
neliė – lapā kap armuonikelės. Aš anū daug nerink-
sio, gal tik puora saujieliu. Vuo šalposnė lapu kuokėi 
galībė! A dā beatmini, ka mama su šakė bova kuojė 

parsėdūrusi? Aš, ka tik tou šakė ištraukiem, apdiė-
jau kuojė šalposniu lapās, aprėšau. Ištraukė karšti. 
Nežėnau dielkuo tēp dariau, juk nieks nebova moni 
truo pamuokės. Kuojė kėta rīta svēkiau atruodė. 

– At, kāp neatminsi. Ka ējuov per gorgždius at-
sėmėniau, kāp liobam pjautė tus gurgždius ėr iš tū 
stėibū dėrītė vomzdelius. Prisirinkė skėrpsnū liobam 
pūstė per anus ėr šaudītė ī kėtus. Poiki zabuova bova!

– Nieka mondresnė ėr neturiejuom. Dā tuoki 
gelžini rata ont mėita pamuovė liobam per kėima 
ritintė. Kuoks triukšmos bova, bet kėik mums vė-
sėms patėka! Ale, neturiejiem daugiau ėr nereikieė. 
Ni nežėnuojiem, ka gal kas iduomiau būtė. Vės tėik 
sveikė, stėprė ėr nedornė pauguom. 

– Kažėn, a benuorietumi gīventė tuo mažuo 
sosmukusiuo truobeliė so nurūkusiuom sėinuom, 
lakstītė pu šalta asla, plaunont patalīnė anou pri 
priskolta so koltovė daužītė, skalautė šaltamė prūda 
undini?.. Vo ar atsimini, kāp liob smirdiėtė iš macnė 
pelėnū šarma ištrauktė stuorė nomėnē audeklā?

– Nebenuorietiuo! Pri geresnė gīvenėma grētā 
pripratau. Aš nikumet ėr neskalbiau, tik mamā liobo 
padiėtė išgrėžtė. Nedouk, Dėivė, tuokė sunkė darba!

– Je atsimini, mūsa daržė auga dornaruopė ė drė-
gnė. Aš nikāp nemuokiėjau anū atskėrtė. Bet dabā 
jau žėnau. Dornaruopė žīd baltās žėidās ėr ī švelnēs 
lapās. Drėgnė tor margus lapus so baltās taškelēs. Žīd 
panašē kap osnis, bet tor daug baisē aštriū spīglieliu. 

– Je dā atmini, mama īr pasakuojusi aple vėina 
tuoki nutėkėma, ka kaima mergātės vėinam vaikiou 
bjauri špuosa iškrietė – prisilaužė dornaruopiu, 
vuo gal ė drėgniu ėr prikaišiuojė anū pirtie i sėinu 
tarpus. Atējė tas vaikis pertėis, vuo tuos žuolės nu 
karštė ė paleida sava nuodus. Tad tas berns – iš tuos 
pėrtėis ė pasėleida lakstītė pu laukus ė pu kėimus 
riekaudams ė kažkou šūkaliuodams. 

–  Gėrdiejau, gėrdiėjau... Vo vėsā nesenē per 
televizėjės laida pasakuojė, ka sneigėnas, tuos bal-
tuosės gielės, kor dā snėigou nenutėrpos pražīst, īr 
geriausės vaistažuolės nu tuo dorniavėma. 

– Ne, nežėnuojau. Pamislīk tik. Bet paveiziek 
šėtā, kas tamė kanalė dedas. Ujui! Valerėjuonu šluo-
tas žīd. Viežauniku vėsa pėiva. Ka so mama liobam i 
bažnīčė ētė, baisē liobo džiaugtėis tuom kvietkuom, 
vuo mamalė ī sakiusi, ka tuos žuolelės, je kas anas 
vartuo, išgīda viėži. 

– Kažėn, kāp reikies numėrtė, je nieks neskaudies?
– Vuo aš ėr nemėrsio. Nemėrsio ėr tėik! Ėr kou 

mon tas smertis padarīs? Apsėsoks ė išriuoglins atgal.  
– Aš renko tas žuolelės ne vėn diel savės, bet pa-

dedo ė žmuonėms, katrėi suserg. Daug žmuoniū ne-
pažįst ni vėinuos vaistažuolės, kartās ni gėrditė nier 
aple anas gėrdiejė. Negalio soprastė, kāp tas gal būtė. 

– Kou lengviau pasėiki, tou mažiau anū nuori... 
– Aš nesenē atradau vingrīkštiu ėr bezdiu arba-

tas. Tėi bezdē īr smėrdou, bet arbata kvep ėr baisē 
poiki geltuona spalva gaunas. Anuos tuokės pat īr  
kāp ė vingrīkštės. 

– Mon tapalė pumporā patink. Vėsomet su 
šnapšė užsipėlo. Be anū neišturietiuo skausma, ka 
nogara sojem. Patrėno ė pamaželēs praein.  Vuo tas 
kvaps neprapol ni so šnapšė ožpėlts... 

– Pėlnas terbas vaistū. Ale kāp ėr beparvėlksiau? 
Vedvė kap tas dėdiesis buotaniks Pabrieža Jurgis, 
gīvenės priš 250 metu. Pu pėivas kap karvės brai-
duov. Gal kartās tuo vienuolė, pamuokslininka gė-
mėnaitės būsiau besontės?

–  Žuolelės mīliau, bet tėik žėniū kap uns ne-
toriau. Ka vėskou pažintomi, daug žėnuotė rēk. 
Če daug paslaptiū, bet dabā īr dėdėlės galėmībės 
muokītėis ėr tuobolietė. 

– Ka mūsa laikās būtomem tuokės kningas toriėjė, 
tuokius puikius kinus matė, kāp lengvā būtom bovė 
muokītėis, gal ė mes šėndėin būtomem muokītas. 

– Bet pajimkem ka ėr tou pati Pabrieža Jurgi. 
Kuokius ons kinus veiziėjė? Vuo kuokius muokslus 
išējė! Vuo juk uns iš tuo patėis krašta kap ė mes. Pa-
našiuo aplinkuo, gal dā bluogesniem sālīguom gīve-
na. Tik pagalvuok, kāp galiėjė atruodītė tas mūsa  
gīvenėms priš do šimtus pėnkėsdešimti metu...

– Atsisieskiau ont tuo kūlalė, pailsiekiau, pasva-
juokiau, patīliekiau, pasėmelskiau... 

Trumpam stuojė tīla. Anou pertraukė vīres-
niuosės žuoliautuojės balsos: 

– A vedvė če tik diel tū žuoliū atējuov? 
– Kažėn...
– Kazė nieka nežėna – mamas žuodē... Ar atsi-

mini, kāp ana liob sakītė?
– At.  Nebėpamatīsiau babūnėlės, nebsutėksiau 

mamalės, nieks iš artimūjū nebipareis. Bet... cit! Tīlē!
– A ėr to pajotā? Kažkas mon galva pagluostė. 
– Ė mon! Tuoki lengva, švelni šėloma per vėsa-

kūna noējė, ligo kuokė mėglelė per akis... 
– Vėsumet žėnuojau – če esont dongos īr artiau 

žemės, vuo žemė – tuoliau... 
– Vuo juk diel tuo pagluostīma vedvė če ėr esau. 

A teisībė sakau?
Žuoliautuojės jau niekor nebskobiejė. Če anuos 

toriėjė vėskou, kuo žmuogou rēk, ka galiėtumi jaus-
tėis gerā. Ta īr meilė ėr prisėrėšėms, ėr puomietė, ėr 
laisvė, ėr gėmėma vėita. 

Tēp jau sotvarkīta pasaulie: žemė poušas 
kvietkuom, dongus – žvaigždiem, vuo žmuogaus 
šėrdės –meilė . Ėr vėsā netor reikšmies,  kam ana īr 
skėrta – žmuogou, Dėivaliou a gamtā.... 

Vuo gal ėr žmuoniū švėntoujo pramints Pabrie-
ža Jurgis palaimėna ėr pastėprėnėma vės i Žemė 
siunt, tuoki pat, kuoki ī ožrašės sava kerbarėjomė:

Mėslėjo, kad nieka daugiau pridietė ėr nebrēk... 

